
ID-DIPARTIMENT GĦALL-KURRIKULU, 
TAGĦLIM TUL IL-ĦAJJA U IMPJEGABILITÀ 

It-Taqsima tal-Assessjar Edukattiv 
 

L-Eżamijiet Annwali għall-Iskejjel Primarji 2024 

Ir-Raba’ Sena         IL-MALTI (Il-Fehim mis-Smigħ)          Il-Ħin: 30 minuta 
 

 

 

 

 

Il-Karta tal-Għalliema 
Gwida għat-Tmexxija tal-Eżami tal-Fehim mis-Smigħ 

  
1. Qassam il-karti bil-mistoqsijiet u itlob lit-tfal jiktbu isimhom, kunjomhom 

u l-klassi. Ibda r-rikording u ara li kulħadd qed jisma’. L-iskript jinqara 
darbtejn.  

 
2. F’każ li r-rikording ma jaħdimx, aqra l-iskript kollu bil-mod u b’leħen ċar 

kemm tista’. L-iskript aqrah darbtejn, kwarta kull darba.  
 
 
 
 
 
 
 
 

Tfal, tistgħu tibdew taqraw il-mistoqsijiet f’qalbkom. Għandkom 5 minuti. Tiktbu 
xejn.    
 

 
(Wara 5 minuti) 
Issa se naqralkom silta qasira. Isimgħu sew għax wara tridu twieġbu l-mistoqsijiet 
fuqha. Is-silta u l-mistoqsijiet se jinqraw darba, nagħtikom iċ-ċans twieġbu, u wara 
terġgħu tisimgħu s-silta u l-mistoqsijiet għat-tieni darba.  
 

 
Waqt li qed tisimgħu s-silta tistgħu tibdew twieġbu l-mistoqsijiet. Fl-istess ħin, iżda, 
ibqgħu attenti għal dak li qegħdin tisimgħu. 
 

Is-silta se tinqara issa. 

L-Ewwel Safra Tiegħi 

 

L-ewwel safra tiegħi kienet f’Lulju li għadda. Jien mort cruise mal-familja tiegħi u xi 
ħbieb. Il-gwida laqqagħna qabel biex jispjegalna l-postijiet tal-vapur, il-ħinijiet      
tal-ikel u xi rridu nagħmlu f’każ ta’ emerġenza. Tlajna fil-kabina tagħna, għamilna     
l-affarijiet f’posthom u morna għall-ikel. 
 
L-għada filgħodu, wara li qomna, ħadna kolazzjon tajjeb u wara nżilna ħdejn            
il-pixxina. Poġġejna x-xugamani tagħna fuq is-siġġijiet u nżilna ngħumu. Ftit tal-ħin 
wara bdiet attività taż-żfin mad-dawra tal-pixxina. Ħafna min-nies ħadu sehem fiha 
u vera kien hemm atmosfera sabiħa u ferriħija. Jiena tgħidx kemm ipparteċipajt u 
lgħabt ma’ sħabi u anke ma’ turisti oħra tal-età tiegħi. 
 
Wara jumejn nivvjaġġaw fuq il-baħar, wasalna Barċellona. Xi ġmiel ta’ belt! Minn 
hemmhekk xtrajna ħafna ħwejjeġ u fit-triq rajna ħafna personaġġi b’kostumi sbieħ u 
ħadna ħafna ritratti magħhom. Kien hemm ħafna bini kbir u sabiħ. Waslet ir-raba’ 
ġurnata, u matul il-lejl il-vapur kien vjaġġa minn Barċellona għal Marsilja fi Franza. 
Aħna ma nżilniex f’dan il-port, imma qgħadna nduru l-vapur. Qabel l-ikla ta’ 
filgħaxija morna nilagħbu logħba bowling mal-ħbieb. Missieri u sieħbu telgħu ġo 
karozza Ferrari u tellqu ma’ xulxin virtwalment. Fil-ħames ġurnata aħna morna 
nixtru mill-ħwienet tal-vapur. Aħna nżilna mit-taraġ tal-kristall biex morna fil-ħanut 
taċ-ċikkulata. Kien hemm statwi magħmulin miċ-ċikkulata minn dulċiera vera 
professjonali. Huma dewquna ċ-ċikkulata u ħajruna nixtru minnhom. 
 
L-għada filgħodu wasalna Ġenova u nżilna biex inżuru l-aħħar post. Vera kien 
interessanti u xtrajna rigali żgħar bħala tifkira għal tal-familja. L-għada, sbaħna     
fil-port sabiħ ta’ Malta. Lanqas naf kif għaddew dawn il-jiem. Ngħid biss li l-ewwel 
safra tiegħi vera kienet interessanti u divertenti u nixtieq nerġa’ mmur darb’oħra.  

(Addattament minn https://kitbamalti.wordpress.com/) 
 

* * * 
Issa li smajtu din is-silta, se naqralkom il-mistoqsijiet fuqha. Waqt li qed naqralkom 
il-mistoqsijiet tistgħu tkomplu taħdmu t-tweġibiet. 
 

Mela, issa se naqralek Taħriġ A.  
Immarka t-tweġiba t-tajba billi tagħmel sinjal fil-kaxxa t-tajba. 

In-numru wieħed:  Din is-silta hija dwar safra bil-vapur. Veru jew falz?  
 
 
 

In-numru tnejn: Din is-safra damet tmint ijiem.  Veru jew falz? 
 
 
 
 

In-numru tlieta: Għal din is-safra kienu aktar minn tliet persuni. Veru jew falz? 
 

In-numru erbgħa: Biex waslu Barċellona damu ġurnata fuq il-baħar. Veru jew falz? 
 

In-numru ħamsa: Marru fil-ħanut taċ-ċikkulata biex jaraw biss l-istatwi. Veru jew 
falz? 
 

In-numru sitta: Minn Ġenova xtraw rigali żgħar bħala tifkira. Veru jew falz? 
 
 

Issa se ngħaddu għal Taħriġ B.  
Immarka t-tweġiba t-tajba billi tagħmel linja taħtha, skont dak li smajt fis-silta. 
 

In-numru wieħed: L-ewwel safra kienet 
                                    a) fis-sajf. 
                                    b) fil-ħarifa. 
                                    ċ) fir-rebbiegħa. 

 

In-numru tnejn: Apparti l-port ta’ Malta, il-vapur żar 
                                                a) żewġ portijiet oħra. 
                                                b) tliet portijiet oħra. 
                                                ċ) erba’ portijiet oħra. 
 

In-numru tlieta: Ħdejn il-pixxina saret  
                                                a) sessjoni ta’ kant. 
                                                b) attività taż-żfin. 
                                                ċ) logħba futbol. 
 
 

In-numru erbgħa: F’Barċellona huma ħadu 
                                                a) kikkra kafè f’kafetterija. 
                                                b) ħafna ritratti. 
                                                ċ) mixja li ma tispiċċa qatt. 
 

In-numru ħamsa: Meta waslu Marsilja, il-familja 
                                                a) qagħdet tammira l-post. 
                                                b) daret dawra mal-port. 
                                                ċ) qagħdu jduru l-vapur. 

In-numru sitta: Minn ġol-ħanut taċ-ċikkulata  
                                                a) tgħidx kemm daqu ċikkulata. 
                                                b) huma raw ħafna dulċiera. 
                                                ċ) setgħu jaraw il-veduta ta’ barra. 
 
Issa se ngħaddu għal Taħriġ Ċ. Imla l-vojt b’kelma waħda skont is-sens tas-silta.  
 

In-numru wieħed:  
L-għada filgħodu, wara li qomna, ħadna _________________ tajjeb u wara nżilna 
ħdejn il-pixxina. 
In-numru tnejn: 
Matul il-lejl il-vapur kien vjaġġa minn Barċellona għal Marsilja fi 
_________________. 
In-numru tlieta: 
Missieri u _________________ telgħu ġo _________________ Ferrari u tellqu 
ma’ xulxin virtwalment. 

 
 

Issa wasalna għall-aħħar taħriġ, it-Taħriġ D. Poġġi fl-ordni skont is-sens tas-silta. 
 

 
Issa se terġgħu tisimgħu s-silta u l-mistoqsijiet. Intom tkunu tistgħu tiċċekkjaw 
it-tweġibiet tagħkom u timlew fejn ħallejtu vojt.  

* * * 
Wara li jinstemgħu s-silta u l-mistoqsijiet għat-tieni darba, agħti ħames minuti 
lit-tfal biex tara li jkunu lestew it-tweġibiet tagħhom. Fl-aħħar tista’ tgħid: 
Grazzi! L-eżami tas-smigħ spiċċa.  

L-istorja In-numru 

Jien u l-familja tiegħi ltqajna mal-gwida biex jispjegalna kollox. 1 

Wara jumejn fuq il-baħar wasalna Barċellona, belt mill-isbaħ.  

Ħerqan/a li nerġa’ mmur darb’oħra.  

Wara tlajna fil-kabina u tfajna kollox hemm.  

Meta wasalna Marsilja, iddeċidejna li nibqgħu fuq il-vapur.  


